
	Уг номыг “Болор дуран” шалгуураар шүүсэн болно. 

МАЛЬМГРЕНИЙГ АВАРСАН НЬ

	Нэгэн мянга есөн зуун хорин найман оны зургаадугаар сарыг би болон том Вовка тэргүүтэй зуслангийн найз нар Акуловка тосгоны ойролцоох зусланд өнгөрөөсөн гэж хүмүүс боддог байх. Хүний зүрхний үнэн буюу жинхэнэ үнэнээрээ бол бид Арктикт хөвж яваа мөсөн дээр, Шпицберген дээр, мөсөн уул мөргөж эвдэрсэн зүсэгч онгоцны тавцан дээр байсан юм. Италийн агаар судлагч Умберто Нобилийн азгүй аяны эмгэнэлт явдлыг энэ гарагийн хүмүүс зүрх даран чагнаж байсан тэр үе, манай тосгоны хүүхдийн бичил ертөнц бас хоцорсонгүй.

	Түүнийг аврах ажиллагаанд оролцож байгаа бүх дэлхийн зоригтнуудын тухай сонинд бичсэн ганц мөр, ганц үгийг ч алдалгүй уншина. Бүх дуртай тоглоомоо хаяж орхиод, тэр ч байтугай улаан морин цэрэг болж тоглохоо хүртэл больчихов. Бид нэг бол Красиныхан болж, эсвэл Малыгиныхан болж, Чухновскийтай хайгуулд нисэж, Амундсентай нас нөгчиж, мөсөн дээр зориглон бууж шархадсан генерал Нобилыг аварсан нисгэгч Лундборгийн баярыг хуваалцаж байлаа. Бид өөрсдийгөө Самайлович, профессор Визе, Чухновский, Бабушкин, ахмад Эгги, Пономарев, Амундсен, аз нь шовойсон Лундборг, зоригт эр Рийсер Ларсен гэж дотроо бодно. Гэвч дотроо бодох нэг хэрэг, үнэн байдлыг тусган тоглох гэдэг бол өөр хэрэг. Хүссэн хүнээ болж тоглох тийм ч амар байгаагүй. Амь үрэгдсэн хэмээн тооцогдож байсан Цаппи, Мариано хоёрыг олсон «Красин» онгоцны гол баатар Чухновский болох эрхийн төлөө би л лав том Вовкатай хоёр зодолдсон юм даг. Миний өрсөлдөгч насаар ч, хүчээр ч илүү байсан болохоороо Чухновский болж, би мөсөн дээрх гурван хар дүрсийг анх олж харсан онгоцны механикч Шелагин боллоо. Хожим мэдэх нь ээ тэнд зөвхөн Цаппи, Мариано хоёр л байсан бөгөөд, хөлөө хөлдөөсөн доктор Фин Мальмгреныг аль эрт мөсний хонгилд орхисон байжээ. Шелагины хүн гэж харсан гуравдагч хар юм нь агаарт дохио өгөхийн тулд цасан дээр дэлгэж тавьсан Марианы нэхий өмд байлаа.

	Алдарт Улаан майхны гол эздийг «Красин» мөснөөс салгаж авангуут Муссолиний засгийн газар бусад хүмүүсийг нь үрэгдсэнд тооцоод эрлээ зогсоохыг зарласан нь хорвоогийн шуугианыг улам дэгдээв. Чин зоригт Амундсентай хамтран зүтгэгч нэрт эрдэмтэн, алдарт жуулчин, тэнгэр шинжээч Мальмгрены учир битүүлэг үхлийн тухай үнэнийг мэдэх гэж хүмүүс адгаж байв.

	«Красин» онгоцны олж авсан сум корвенттын ахмадууд учир нь олдохгүй байлаа. Хагас нүцгэн, хөл нь үхшиж хувилсан Мариано осгодгийн даваан дээр оччихоод дуугарах ч сөгөө байдаггүй. Гэтэл Мальмгрены болон өөрийнхөө хоёр үстэй дээлтэй, бас Марианогийн дулаан хүрмийг нөөцөлсөн Цаппи эрүүл саруул, цовоо цоодон хэр нь Мальмгрены сүүлчийн мөчийг ярихдаа бас л будилаад байлаа.

	Түүний ярьснаар бол хөлөө хөлдөөж мөрөө мулталсан Мальмгрен явж чадахаа болихоор мөсний хонгилд орж хамаг хувцсаа тайлж өгөөд явцгаа гэж тушаажээ. Наадуул нь эсэргүүцсэн боловч, туршлагатай жуулчин Мальмгрен мөсөн туйлын төмөр мэт хатуу хуулийг сануулж хурдан яв гэж шаардсан байна. Энэ нь шударга мэт боловч Марианно хувцас авахыг эрс татгалзаж, тэр ч байтугай энэ талаар Цаппитай марган хэрэлдэж зодолдохын даваанд хүрсэн ажээ. Гэвч улаан майханд үлдсэн ядарч туйлдсан хүмүүс тусламж хүлээж байгаа учраас их газрын зүг явалгүй горьгүй гэдгийг Цаппи ахмад нөхөр, дарга Марианнод учирлан ойлгуулж чадсанаар тэд цааш явсан гэнэ.

	Мальмгрен мөсөн авснаас нүцгэн гараа гаргаж удтал хойноос нь далласаар хоцорчээ.

	Колька Глушаев манай тоглоомд оролцох хүртэл бид «Мальмгрен» болж тоглосонгүй, зөвхөн аврах ажиллагааг л тоглодог байжээ.

	Зуслангийн хашааны наахна модчид мод унагаж, газраас ёрдойсон хожуул бүхэн мөс зүсэгч, нисэх онгоц, мөсөн уул болдог байв. Бидний тоглоомын гол баяр хөөр нь адал явдалдаа биш, харин зоригт хүмүүсийн байдалд өөрсдийгөө орлуулан тавьж тэднийхээр сэтгэдэгт байсан юм. Саяхнаас том хүний нууцлаг амьдралд орсон Колька Глушаев гэнэт бидний тоглоомыг сонирхож ирсэн нь талаар биш байлаа.

	— Ээ тэнэгүүд минь, ингэж тоглодог юм уу? Мальмгрены үхлийг тоглох хэрэгтэй. Маргааш бид тэр цамхаг хүрнэ гэж тэр бээр модны дээгүүр харагдах төдий байгаа цамхгийн орой зааж, — Тэгээд замдаа бид үхнэ гэв.

	Глушаев том Вовка, бид хоёрыг хань болгож авлаа. Глушаев хатуу тооцоотой, чанга гартай болохоор хэн түүнтэй маргах вэ. Цуглах газраа тэр бээр үүрдэг савтай ирсэн нь дотроо хөнжил болон «хүнсний нөөц» агуулжээ. Ургуулан бодох ухаан хүрэхгүйг бодоход ямар ч найдлагагүй том хүн болж дээ гэж бид бодов. Бид тоглохдоо тэгтлээ болхи баримт материал хэрэглэдэггүй сэн.

	Глушаев-Мальмгрены «Явцгаая!» гэснээр бид... замд гарлаа.

	Бидний зам хөл дор бамбалзсан зөөлөн хөрстэй намаг дундуур гарчээ. Хатуу ургасан өндөр өвс Вовка бид хоёрын нүцгэн шилбийг хайр найргүй сарлаж, харин урт өмдтэй Глушаев огт амрахгүй явна. Мальмгрены хувьд аяны эхэн өлзийтэй л байна даа гэж бодохын сацуу Вовка бид хоёр хэн нь хэн болохоо тохиролцоогүйг гэнэт санав. Глушаевын бидэнд албадан тулгасан энэ тоглоомд Мальмгрен л өөдтэй нь бөгөөд тэр эрхийг Глушаев өөрөө хүчний давуугаар эдэлж явна. Цаад хоёр нь нэг нь нөгөөгөөсөө арай дээр үү гэхээс хоёулаа шаар болохоор роль хуваах гэж тогтжээ. Мэрийгээгүй нь мэдээж.

	Явах зам улам бэрх боллоо. Өвсний ёроолын нойтон мод мөчирт Вовка бид хоёр халтирахдаа халтирч, таварцаглахдаа таварцаглаж заримдаа бүр харуулдаж унана. Чац урттай Глушаевт бол энэ юу ч биш, хөлөө дээр өргөж, намагт идэгдээд өмх болсон мөчрийг далд ортол нь нажигнуулан гишгэж явна. Мань хүн ямагт удирдан явах бөгөөд баахан түрүүлчхээд уйдсан хайнгадуу байдлаар хүлээн зогсоно. Ашгүй тэгтэл ээлж нь болов бололтой.

	Өтгөн өвсөн дотор гэнэт харагдсан тогтмол усан дээгүүр алхах гэтэл өмдний нь шуумаг мөчирт орооцолдоод шалбаагийн цаад хүлэр лүү хамраараа шааж унав.

	— Өнгөрлөө, миний гар хугарсан гэж тэр бээр тохойгоо арчин өгүүлэв.

	Биднийг ухасхийж очиход харуулдсан тохойд нь цус шүүрчээ. 

	Том Вовка нусныхаа алчуурыг сарвайж:

	— Хугарсан юм ер алга. Май боо гэвэл Глушаев сүрдүүлэн ширвээд:

	— Хугарсан гэж би хэлж байна шүү гэнгүүтээ хацартаа наалдсан бөөн хүлрийг арчиж, өмднийхөө шуумгийг яраад, — Хөл ч хөлдсөн, үхшил өвчин газар авч эхэллээ гэв. 

	Тэр бээр унаснаа ашиглан Мальмгрены дүрд итгэл олж, бас түүгээрээ далимдуулан болхи хөдөлгөөнөө нууж байгаа нь тэр ажээ.

	— Бид дамжлаад явна аа! гэж том Вовка дуулгавартай нь аргагүй тоглоомдоо ороход

	— Үгүй ээ, би өөрөө явах гээд оролдоно. Та нар харин туслаарай. Одоохон би хөлөө боогоод орхиё гэж хэлмэгдэгч маань зөрлөө.

	Мань эр өмднийхөө тэлээг суга татаж аваад өрөөсөн хөлөө богочиж орхив. Тахир дутуу байдалдаа дулдуйдан биднийхээ тамиргүй мөр дээр залрах ухаан гаргасан юм санжээ. Глушаевт нэгэн хорон санаа байгааг нь би бүр анхнаасаа гадарлаж байсан юм л даа. Өсөж томрохын хэрээр бидний тоглоомын баяр баясгалан хуваалцаж чадахаа больсон хэр нь ээ битүүхэндээ атаархаж, хувь заяаны эрхээр орхин одсон бага насанд өшөөд түүнийгээ бидэнд гаргах гэж бодсон юм байх л даа.

	Бид хоёр өрөөсөн хөлт тамаа чирсээр дааж ядан мацна. Тоглоом бол мэдээжээр тэгтлээ үнэн байх албагүй л дээ. Глушаев хөлөө богочихгүй ч байсан болно, богочлоо гэхэд зүгээр хөлөөрөө олигтойхон дэгж дэвслээд явж болох шүү дээ. Тэгэхэд мань хүн худлаа лаахайдаж, дээрээс тэгнэж уначхаад бид хоёр шуудайтай хивэг шиг л үүрч явна.

	Хүнийг зовох цагт эргэн тойрны хог шаар бүгдээрээ л түүний эсрэг цэрэглэн босдог юм. Нүүрэн дээр дэлэнч утаа шиг бужигнаж, хөлөрсөн хацарт наалдаж нүд рүү хүртэл чихнэ. Батгана чихэн дээр дүнгэнээд нойтон хамуу шиг салахгүй байснаа гэнэт хүзүүн дээр, уруул дээр, зовхи дээрээс хазаад авна. Үргээх гэхтэй зэрэг Глушаев тулах таяггүй болохоос эмээх мэт гар дээрээс шүүрэн авна. Мэдээжээр тэр чонын бэлтрэг биднээр даажигнан, тохуу хийж байгаа нь тэр л дээ! Цамцанд орсон хуурай навч үйрч хөлстэй зууралдаад хамаг бие загатнуулна. Түүнийг сэгсрэх, үгүйдээ ганц удаа маажих бололцоо гардаггүй. Сарзгар шаахайд ус шалчигнаж, хурууны завсар нойтон шавар нялцганана. Энэхүү хараал идэм өмхий намагтай ойд амьсгаа цухалдана.

	Өтгөн навчсыг нэвтэлж ядсан нарны гэрэл нүд гялбуулаад би сохор юм шиг дэмийрэн тэнчигнэж, модны говор мөргөн, нүхэнд унаж мөчир гишүүнд гараа шалбачиж хожуулд шилбээ хэгзэлж явлаа.

	Азаар энэ аян бас Глушаевыг ядраажээ.

	— Боллоо. Би цааш явахгүй хэмээн бувтнахад нь бид өмх болсон хөгшин хусны ёроолд очиж зогсов. Энд улиасан ой дээшилж, газар хатууран, өвс ургамал жигдэрчээ. 

	Глушаев хусны ёроолд суугаад:

	— Явцгаа! Би энд үлдлээ гэж шийдэмгий хэлэхэд том Вовка:

	— Үгүй ээ! Тэгвэл сонин биш! Бид чамайг аваад явна гэв.

	— Яаж авч явах юм бэ?

	— Хөнжил, хоёр сургаагаар дамнуурга хийнэ гэж Вовка тайлбарлав.

	— Наадах чинь үнэн байдалд тохирохгүй, мөсөн дээр юуны чинь сургааг байдаг юм бэ?

	— Цанын таяг байж болно шүү дээ. Яг л үнэнээрээ гэж Вовка зөрөв.

	— Тэдэнд цана байсан гэж үү? хэмээн асуух гэснээ би амьдрал өөрөө роль хуваарилж надад Цаппи оногдож байгааг айдас хүрэн ойлгов. Би эдүгээ Глушаевыг чирч явах дургүй байгаачлан аминдаа хайртай Цаппи ядарч доройтсон Мальмгреныг тээршээсэн шүү дээ. 

	Глушаев бас миний дургүй байгааг гадарлаж мэдээд Вовкагийн санааг дэмжиж:

	— Сургааг олоод ир! гэлээ.

	Төдхөн дамнуурга бэлэн болж Глушаев бөх батыг нь шалгаад хөнжил дээрээ тухлан суухад:

	— Яваад! гэж том Вовка командлав.

	Бид дамнуурга дамнасаар ойгоос гарлаа. Том Вовка дамнуурга хийхдээ гарыг нь өөрийнхөө талд богино, миний талд урт хийснээр гол хүндийг өөр дээрээ авчээ. Глушаевыг үүрсэнд орвол дамнуургадан явах нь туйлын хялбар тул эхлээд би баахан хөөрч явлаа. Глушаевт ч гэсэн шинэ унаа нь таатай санагдсан бололтой халааснаасаа үнгэгдсэн хайрцагтай тамхи гаргаж нэрэв. Нөхөд нь овон товон мөсөн дээгүүр арай ядан авч явахад ядарч туйлдсан хүн тамхи татах нь аятай гэж үү? хэмээн асуумаар санагдсан боловч хэрүүл хараал хоёроос олигтой юманд энэ яриа хүргэхгүй гэж мэдээд би амаа татлаа.

	Агаар зэрэглээтэн чичгэнэж, тэртээ алсад газар шинжилгээний цамхаг бүрэлзэнэ. Түүнд хүрэх нь алсын одонд очих мэт. Дэндүү холыг нь бодох бүр хөл гар, нуруу, мөр лүү тугалга цутгах мэт бие сулдайж томоо тасарна. Миний бүхий л булчин, эд эс бүхэн шархиран өвдөж, тамхи татаж суугаа Глушаев, тэнгэрийн гэсгээлээс хүнд санагдахад дамнуургын гарыг шидчих дөхнө.

	Зам, жалга руу нэг уруудаж, толгой өөд нэг өгсөж эцэс төгсгөлгүй мурилзана. Олон хар цоохор эрвээхэй бужигнаж, хатаж байгаа шалбаагийн шавар хоормогийг хараад ам хэрхэн цангаж байгааг мэдэв.

	Том Вовкагийн өргөн чийрэг шилэн хүзүү урд маань ямагт харагдана. Түүнийг тийм сүрхий шилтэй эр гэдгийг урьд нь би яагаад ажигласангүй вэ? Тийм хүзүүтэй эр за гэвэл ёогүй байдаг. «Вовка ядрахгүй байна гэж үү?» хэмээн би бодно. Надаас хэд ах ч байг, зодоонд арай давуу ч байг, гэхдээ л адилхан хүн шүү дээ, чөтгөр ав!.. Хэрэг явдал биеийн тэнхээнд биш, өөр юманд байх нь. Тухайлбал тэр ахмад Цаппи биш, огтоос өөр хүн, яг үүнд л хамаг учир байгаа хэрэг. Авч явах ёстой, тэгээд л авч явж байна... Би ч бас л авч яваа зүйлийг хэн ч мэдэхгүй. Вовка ч бас ядарч, цангаж яваа юм бил үү? Гагцхүү түүнийгээ хэнд ч мэдэгдэхгүй л байна. Гол нь мэдэгдэхгүй байх. Бүгдийг дотроо үүрч, гадагшаа ганц үг гонгинохгүй нь зөв юм. Өөрийн эрхгүй өнхөрч унатлаа явах л хэрэгтэй...»

	Би өнхөрч унасангүй. Глушаев өөрөө тус боллоо.

	Тамхи татаж, жаахан зүүрмэглээд бас дахин тамхиа нэрснээ дороо тогтохыг болив. Дамнуурга дээрээ холбирч бидэнд дарамт учруулаад бас өндийж гараа саравчлан харах нь наранд сүрхий төөнүүлснийх бололтой. Мань эр ч цөхөрч гүйцжээ. Тэгээд бас бид хоёр ганц ган гэж дуугарсангүй нь хорыг нь хөдөлгөж, шарыг нь малтсан хэрэг.

	Тэр бээр тоглоомоос бүр уйдаж орхиод:

	— Алив тэр бут руу оч. Түргэлж үзээч! Бээрчихсэн ялаа шиг яасан амьтад вэ! гэж зандрав.

	Цааш явах зам самрын модны явган бутас өнгөрөөд ганц ч сүүдэргүй нүцгэн тал ажээ. Бид алхаагаа түргэсгэн самрын бутны шингэн сүүдэрт орж ирэв.

	Цайвар будгаар шүршиж цоохортуулсан юм шиг хар навчин дээгүүр өчүүхэн жижиг нүүдгийнүүд холхилдоно. Бутны дор өтөлсөн даливс зааны чих шиг дэлбэгэр навчаа дэлгэжээ. Бид дамнуургаа сэрүү татсан сүүдэрт даливс дээр тавилаа. Глушаев:

	— За гүйцлээ! гэж уулга алдаад төрөлхийн жүжиглэх авьяас нь залхуурах, яарах, уйдах бүхий л бэрхийг давж Мальмгрен болгов бололтой. 

	— Би энд үлдэнэ. Та нар чадах бүхнээ хийлээ гэхэд Том Вовка:

	— Үгүй ээ! Бид чамайг авч явна гэж нөгөө шазруун шилээ гүрдийлгэж өчив.

	— Миний ус уух хоногийн тоо гүйцжээ. Хүйтэн туйлын төмөр мэт хатуу хуулийг санацгаа. Мөс буурайнуудыг үл тэвчинэ гэхэд Вовка:

	— Өөр ч бас хууль бий. Аюул дунд нөхрөө орхиж болохгүй гэж намуухан хэллээ.

	Вовкагийн үгэнд ороод энэ гайтай амьтныг дахиад чирэх болуужин гэхдээ би сандарч

	— Мальмгрен, та эх орондоо юу захих сан бол? хэмээн асуув.

	— Упсалд мэндийг минь дамжуулаарай! Тэнд би сурч байсан... хайрлаж дурлаж явсан.

	— Ээжид тань юу хэлэх вэ, Мальмгрен?

	— Луужинг минь өгөөрэй. Үгийн хэрэггүй. Намайг дажгүй явжээ гэдгийг ойлгоно... Хувцсыг минь авцгаа, одоо надад хэрэггүй.

	Глушаев цамцаа тайлаад наашаа шидчихлээ. Түүний наранд борлосон хүчирхэг бор бие алдраад явчих шиг болно. 

	Гэтэл тэндээс том Вовка:

	— Үгүй ээ, бид чамайг орхихгүй гэж хашхирлаа.

	— Явцгаа! Тайван үхүүлээд аль! гэж хатуухан хариу дуулдав.

	— Үгүй, үгүй! гэсээр Вовка дамнуурга дээр ирж "Өргөөд!" хэмээн намайг командлав.

	Би учраа олохыг болив. Жинхэнэ амьдрал ч биш, тоглоом ч биш юм боллоо. Тоглоомын ёсоор бол бид ядарч туйлдсан хүнийг замын дунд орхиод газар шинжилгээний цамхаг буюу эх газар хүрэх ёстой. Тэгж явтал өлсөж, даарч ядарсан биднийг Чухновский ажиглаж, «Красин» олох учиртай. 

	Гэтэл том Вовка хамаг дүрэм эвдэж орхилоо. Юу болчих оо вэ? Наранд цохиулаад ухаан нь балартчих аа юу, аль эсвэл ургуулан бодох ухаан нь саваа халиад үнэн байдлын зиндаанд аваачив уу? Ямар ч л байсан тэр Глушаев Мальмгреныг хаяхгүй, халуун наран дор эцсийн хүчийг шавхан чирэхээр шийдэж дээ.

	Гэвч Глушаев энэ аяллаас залхаж байсан болохоор бид хоёрыг өргөж амжихаас урьтаад ухасхийн бослоо. Том Вовка түүнийг буцааж хэвтүүлэхээр түлхэх гэж бөхийтөл Глушаев тосоод нүүр лүү нь буулгаж орхив... 

	Вовкагийн хамраас цус садгадаж гарлаа. Вовка толгойгоо гэдийж хамраараа гудчивч цус тогтсонгүй. Тэгэхээр нь мань эр бүр нийж ойр хавийн даливсыг цусаараа будав. Энэ нь эрхбиш хэрэг болов бололтой цус татарч цоргоны ус шиг дуслах болов.

	— Чамайг бид аврахдаа л аварна гэж хортойхон хэлээд Вовка цустай нүүрээ үрчийлгэн инээлээ.

	Бусдыг нь би там тумхан санана. Вовка Глушаевтай халз үзлээ. Цаадах нь цохиж, мөргөж, өшиглөж, ер хазах хайрахаас бусдыг нь хийж байсан боловч өрөөсөн хөл богчоотой нь Вовкад тус болж түүнийг унагаж авсан юм. Сүүлдээ нэг мэдэх нь ээ би бас Вовкад тусалж хэд хэд цохиулсан нь дандаа ард нь байсан болоод нэг ч их хүчтэй туссангүй. Дамнуурга дээр гаргаж хүчрэхгүй болохоороо гарыг нь ард нь хүлээд дамнуурга дээр өргөж тавилаа. 

	Глушаев ууртаа багтрах алдан гийнаж:

	— За муусайн новшнууд, сайхан мэдээрэй! Үзүүлээд өгнө дөө! гэж хашхирна.

	Вовка дээд уруулынхаа цусыг долоонгоо

	— Тэг ээ тэг, эхлээд бид чамайг аварчихъя, дараа нь чи үзүүлж өг! гэснээ над руу, — Өргөөд! гэлээ.

	Энэхүү сүүлчийн удаа хүч шавхсанаа би бүрэг бараг санаж байна. Бид замаа орхиод цамхаг руу шууд чиглэсэн, салхинд үелзэх ногоо усны дулаан урсгал мэт ядарсан хөлийг илбэн байсан. Глушаев эвийг нь олж байгаад Вовкагийн нуруу луу өшиглөхөд ойчицгоосон санагдана. Сүүлдээ, Глушаев өшиглөхөө больсон л доо. Яагаад гэвэл бид ойчихдоо дамнуургаа бас алдчихаж байсан юм чинь.

	Би өөрийгөө бүр мэдэхээ больсон. Нар хайр найргүй шарж, хагас аньсан нүд нэвт тархийг минь цонож байснаа гэнэт арьсыг минь цэл хүйтэн юмаар хайрч, цас, мөс, яах аргагүй нүдэнд үзэгдээд байсан. Явуут дундаа унтаж зүүдэлсэн юм болов уу?

	Яаж хүрсэн, яагаад хүрсэн, хаанаас хүч сэлбэж байсныг би мэдэхгүй. Цамхгийн хорхойд идүүлсэн бүдүүн гуалин тулгуур дор Глушаевыг буулгангуут Вовка бөхийж гарыг нь чөлөөлөв. Глушаев юу ч хэлсэнгүй, ер нь түрүүнээс дуугаа хураачихсан юм. Дуугаа хураах нь алив хараал зүхлээс илүү заналтай байдаг. Гэхдээ яагаад ч юм бэ, би яавал яаг л гэсэн шүү юм бодоод огт ажрахгүй байсан нь гайхмаар. Глушаев хөлийнхөө богочоог авч, өмдөө тэлээлэв. Түүнд яарах хэрэг юу байх вэ, тэртэй тэргүй бид гараас нь гарах юм биш.

	Тэгснээ босон суниагаад биеэ цэхэлж Вовка руу алхлаа. 

	Цаадах нь цамхгийн тулгуур түшин зогсох бөгөөд цус наалдан хатсан уруул, булдруу болсон нүд, ядарч хөлөрсөн хацарт нь доогтой инээд шингэн царцсан мэт авай.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


1980 оны хэвлэл “ӨВЛИЙН ЦАРС (өгүүллэгүүд)” номын ГАРЧИГ

	Өвлийн царс

	Хөвгүүд

	Мальмгренийг аварсан нь

	Халуун хайр, улаан туг

	Эзгүй зам

	Комаров

	Хөгшин яст мэлхий

	Цуурай

	Өгөөмөр бэлэг

1980 оны хэвлэлийн Хэвлэн нийтлэлийн мэдээлэл

	Юрий Нагибин

	А—

	За № 33

	Хг № 74/80

	 

	Өрөлтөд 1980 оны 4 дугаар сарын 8-нд 

	Хэвлэлтэд 1980 оны 10 дугаар сарын 12-нд оруулж 

	8200 хувь хэвлэв

	 

	Цаасны хэмжээ 70x108 1/32 

	Х х 3,375 

	Х н х 4,62 

	 

	Үнэ 1 тө 64 мө

	 

	Армийн СХ-ийн Хэвлэх Үйлдвэр

	Улаанбаатар хот, Партизаны гудамж 2

